Өзін-өзі тану                    1 сынып
 Сабақтың тақырыбы:         Жақсыдан үйрен, жаманнан жирен 
Мақсаты: Балаларды жақсы мен жаманды ажырата білу, жақсыны бойға сіңіру, жаманнан аулақ болу, жақсылық жасауға үйрету, жақсылықты өнеге ету.
Міндеттері: оқушылардың бойында жақсы әдетті қалыптастырып,жаман          

                    әдеттен аулақ болуға баулу;
· жақсы, жаман туралы түсінік беру;

· жақсы мен жаманды салыстыра білу іскерліктерін дамыту;

· жақсы істер мен әрекеттер жасауға тәрбиелеу.

Көрнекті құралдар: суреттер, нақыл сөздер,үнтаспа, оқулық,дәптер, қима қағаздар
Шаттық шеңбері:

-Балалар, бізге бүгін көптеген қонақтар келген екен  «Сәлем- сөздің анасы» деген. Келген қонақтарға сәлем берейік.

Балалар шеңберге тұрып

                 Үлкенге де сіз,

                 Кішіге де сіз.

                 Сәлем бердік сіздерге, 

                 Құрметпенен біз!

-Балалар, біз өткен сабақта «жақсы деген не?, жаман деген не?» деген тақырыпта әңгіме өрбіткенбіз. Қане, пысықтап көрейік жақсы деген не?, жаман деген не? екенін
Мен сендерге С.Оспановтың «Не жақсы, не жаман?» атты өлеңін шумақтарға бөліп

айтамын. Сендер әр шумақта не жақсы, не жаман туралы айтылғанын тауып, жақсы туралы айтылған болса «жақсы» деп, жаман туралы айтылған болса « жаман» деп жауап беріп отырыңдар.

          Биязы мінез тіл алғыш,

Бал-бұл жанып жүретін, 

Бауырмалдық сол- ?            (жақсы)

Үйдің ішін тазалап, 

Үстіңе де қарайлап,

Үлгере алсаң сол-?                ( жақсы)

Ашу деген бәледен, 

Алшақ жүріп жанаспай, 

Ақылды болсаң сол-?            ( жақсы)

Беті- қолың кір-кір боп,

Берекесіз ыржақтап,

Бейбастық өссең сол-?           ( жаман)

Ұшып-қонып жүретін,

Шегірткедей жеңілтек,

         Ұшқалақ болсаң сол-?
          ( жаман)

          Ата-ананың ақылын,

          Ала білмей кезінде,

          Ақымақ болсаң сол -?             ( жаман)
-Жақсы адамды айналасындағылардың бәрі жақсы көреді, сыйлайды.Оның достары да көп болады.Жақсы адам болу әр адамның өзіне байланысты.
Дәйексөз  «Жақсы болу өзіңнен» 

А.Асылбековтың «Жақсы болу өзіңнен» өлеңін оқушы жатқа айтады.
-Жақсы болу өзіңнен

Жаман болу өзіңнен

Өзіңді өзің ая да,
Өзің үйрен өзіңнен.
Жамандық көрсең біреуден

Мен қандаймын деп ойла.
Жақсылық көрсең біреуден

Мен қандаймын деп ойла!
Мәтінмен жұмыс
(Оқулықта берілген «Әйнек» мәтінін мәнерлеп оқып беру)

Сұрақтар:

- Осы мәтін жайлы не айтар едіңдер?
- Бала қандай жаман әрекеттер істеді?

- Әйнек адам баланы қандай жақсы қасиеттерге үйретті?

- Біз мәтінді тыңдап, талдай отырып не үйрендік? 

          «Жақсылық тамшысы» 

Оқушылардың санына сәйкес алдын ала дайындалған тамшы үлгісінде қиылған қағаздарды үлестіріледі. Әр бала тамшыға жақсылық сөздерді жазады.  Мұғалім тақтаға тамшыларды ілуді ұсынады. Тамшыны  іліп жатқанда әр бала өзгелерге,  айналасына өзі жасаған жақсылықтарын жария етеді. 

 - Балалар, әрқайсысыңның тамшыдай жасаған жақсылықтарыңды қосқанда үлкен дарияға (мұғалім тамшылар ілінген плакат астына көкпеңбек дария суретін апарып іледі) айналды. Яғни, әр адамның жаны жақсылыққа толы болса, жер бетінде бейбітшілік орнап, адамдар бақытты өмір сүреді.
Дәптермен жұмыс

Өзіммен -өзім

         -Балалар,.біз жақсы мен жаманның не екенін ажыратып, бойымыз бір жеңілдеп қалғандай.Енді ыңғайланып отырып алыңдар да, көздеріңді жұмып, терең дем алыңдар.

(Үнтаспадан  құстың сайрағаны, сылдырап аққан бұлақтың дыбысы естіледі) Біз «Өзін-өзі тану елінде» жүрміз.

Көз алдарыңа тамаша табиғатты елестетіңдер.Сылдырап аққан бұлақтың жағасында жадырап, біз жүрміз.Айналаның бәрі қызылды- жасылды құлпырған әдемі гүлдер. Тамылжыта ән салған құстар.Ал төбемізден нұрын шашқан алтын күн де қарап тұрғандай. Жер бетіндегі барлық тірі зат бізге: «Жақсы бала бол!» дегендей болады.
Ал енді бір, екі, үш деп, бұрынғы қалпымызға келейік.

Осы кезде есік қағылып, Данышпан ата, Алпамыс, Махаббат кіреді.

- Амансыңдарма, балаларым. Сендер бүгін өзін-өзі тану сабағын өтіп жатыр дегенді естіп келдім.Менімен бірге өздерің кітаптан көріп жүретін менің көмекшілерім Махаббат пен Алпамыста бар.Босқа келмей сендерге тапсырмаларымды ала келдім, сыйлықтарым да бар.

- Ал, Махаббат қызым 1-тапсырмаңды оқиғой.
- Кітап, дәптер, қаламы

  
Кір шалмаған баланы
  
Кім дейміз?                     

                                   Ұқыпты екен, бұл дейміз!
Алпамыс:
 Таудай биік талабы

 Жақсы оқитын баланы
 Кім дейміз?
                        Үлгілі екен бұл дейміз!

Махаббат:   
Сыйлап үлкен ағаны,

Сәлем берген баланы

Кім дейміз?
                       Әдепті екен бұл дейміз!

Алпамыс:   
 Үй артында қоқысты

Жатқан көптен үйіліп,
Тазалайды қарт кісі

Белі зорға иіліп.

          Не дегенің жөн еді?

                        «Көмектесейін»  деу керек!
          Данышпан ата: -Жарайсыңдар, балалар! Тапсырманың бәріне тамаша жауап бердіңдер.Үнемі жақсы істі үйреніп, жаманға жоламаңдар.Енді ала келген сыйлығымды таратайын.Данышпан аталарыңнан естелік болсын.Жылы жүрек - жақсы тілекпен әкеп отырмын.Бұл сыйлығымды алған балаға еш жамандық жоламайды.Ал енді сау болыңдар, өздерің сияқты « өзін-өзі тану» пәнін оқып жатқан басқа сыныптарға барайын. (Данышпан ата, Алпамыс, Махаббат шығып кетеді)  

-Балалар біз бүгінгі сабағымызда адам бойындағы жақсы, жаман қасиеттерді ажырата білдік деп ойлаймын. Алдарыңда жатқан қағаздарға жақсылық деген не? жамандық деген не? жеке –жеке парақтарға жазайық та, жақсы қасиеттерімізді, жақсылық сөздерімізді оң жақтағы сандыққа  салайық. Жақсылықтың сандығын үнемі қарап оқып,орындап жүреміз. Ал жаман қасиеттерді сол жақтағы сандыққа салып,құлттап қояйық. Сандықтың ашылмуына қонақтар куәгер болсын. Кілті осы қонақтарда болады.«Жамандықтың» аузы ешқашан  ашылмасын, сіздерде ашпаңыздар.                 

Ал мына жүрек сіздерге жан жылуын шашып, тек жақсылық әкелсін. 
                                  ( Қонақтарға жүрекшелер беріледі)
Жүректен жүрекке 

Балалар шеңберге тұрып, бәрі бірге өлең шумағын айтады.

Жақсылықтан үйреніп,

Боламыз біз жақсы адам.

Жамандықтан жиреніп,

Үлгі аламыз жақсыдан.

      Семей қаласы
.№30 орта мектебі, 1 «в» сыныбы
Бастауыш сынып мұғалімі: Бейсебаева Сайрагүл Айтқазықызы
